
TƏSİSÇİ:  AZƏRBAYCAN  RESPUBLİKASI  PREZİDENTİNİN  İŞLƏR  İDARƏSİ  VƏ  QƏZETİN  REDAKSİYA  HEYƏTİ

Qəzet 1919-cu ildən nəşr edilir
www.xalqqazeti.com№ 116 (29658) 6 iyun 2021-ci il, bazar

X.Ə.Qasımovanın “İstiqlal” 
ordeni ilə təltif edilməsi haqqında
Azərbaycan Respublikası Prezidentinin Sərəncamı

Azərbaycan Respublikası Konstitusiyasının 109-cu maddəsinin 23-cü bəndini 
rəhbər tutaraq qərara alıram:

Azərbaycan mədəniyyətinin inkişafında xüsusi xidmətlərinə və uzunmüddətli 
səmərəli fəaliyyətinə görə Xuraman Əkrəm qızı Qasımova “İstiqlal” ordeni ilə təltif 
edilsin.

İlham ƏLİYEV 
Azərbaycan Respublikasının Prezidenti

Bakı şəhəri, 5 iyun 2021-ci il

Ermənistan silahlı 
qüvvələri tərəfindən 
istər işğal dövründə, 

istərsə də İkinci Qarabağ 
müharibəsində Azərbaycanın 
mülki əhalinin sıx 
məskunlaşdığı yaşayış 
məntəqələri, təhsil, sosial, 
mədəni və strateji əhəmiyyətli 
obyektlər ağır artilleriya 
qurğularından, xüsusi raket 
sistemlərindən və qadağan 
olunan silahlardan istifadə 
edilməklə intensiv şəkildə 
atəşə tutulub. Nəticədə mülki 
əhali arasında çoxsaylı ölüm 
və yaralanma halları baş verib, 
yaşayış məntəqələrinə, tarixi 
və mədəni abidələrə, inzibati 
binalara, ictimai və digər 
sosial obyektlərə ciddi ziyan 
dəyib. Ermənistanın hərbi 
təcavüzü nəticəsində ölən 
və yaralananlar arasında çox 
sayda uşaq və qadınlar da 
olub. 

Yeri gəlmişkən, Londonda 
fəaliyyət göstərən “EU Today” media 
platformasında bir müddət bundan 
əvvəl dərc edilən “Ermənistan Cənubi 
Qafqazda yeni Srebrenitsa soyqırımı 
törətmək niyyətindədir?” adlı yazıda 
müəllif ermənilərin vəhşiliyinin, 
faşizmi əməllərinin Srebrenitsa 
soyqırımı ilə müqayisəsini aparıb, 
Beynəlxalq Cinayət Məhkəməsinin 
Roma Statutunun 8-ci maddəsinə 
əsasən mülki əhaliyə və ya 

döyüşlərdə birbaşa iştirak etməyən 
fərdi mülki şəxslərə qarşı qəsdən 
törədilən hücumların müharibə 
cinayəti sayıldığını vurğulayıb.

Burada bir məqamı da 
xatırlatmaq istərdim. Vətən 
müharibəsində Azərbaycan 
Ordusunun sarsıdıcı zərbələri 
nəticəsində həm canlı qüvvə, həm 
də texnika baxımından böyük 
itkilər verən düşmən əsgərləri geri 
çəkilərək döyüş mövqelərini qoyub 
qaçmaqla savaşda uduzduğunu 
anlayır, buna görə təxribatlara əl 
atır, mülki vətəndaşlarımızı atəşə 
tutur, infrastrukturu dağıdır, beləliklə, 
qeyri-insani xislətini, beynəlxalq 
hüquqa, ali bəşəri dəyərlərə zərrə 
qədər də olsun hörmət etmədiyini 
bir daha təsdiqləyirdi. Ermənistan 
ordusu Bakı ətrafına, Gəncə, 
Mingəçevir başda olmaqla iri şəhər 
mərkəzlərinə, mülki əhalinin sıx 
olduğu yerlərə, yaşayış binalarına 
raket atmaqla faşist xislətini, 
vandalizmini göstərirdi. Digər 
tərəfdən, əslində, Ermənistan bu 
vəhşi, barbar hücumları ilə BMT-ni, 
beynəlxalq hüququ hədəfə alırdı, 
saymazlıq göstərirdi.

Ermənistanın hərbi-siyasi 
rəhbərliyi 30 il ərzində Azərbaycana 
qarşı törətdiyi təxribatlarla, vandal, 
barbar əməllərlə terrorçu dövlət 
olduğunu təsdiqləyib. Vətən 
müharibəcindən əvvəl və savaş 
dövründə işğalçı ölkənin silahlı 
qüvvələri regionun ən böyük strateji 
layihəsi olan Avropanın enerji 
təhlükəsizliyi sahəsində mühüm 

yer tutan Bakı-Tblisi-Ceyhan neft 
kəmərinin Yevlax rayonu ərazisindən 
keçən hissəsinə raket zərbələri 
endirməkdən, Mingəçevir Su Elektrik 
stansiyasını dağıtmağa cəhd 
göstərməkdən belə çəkinməyib. 
Lakin ordumuzun qətiyyətli 
tədbirləri nəticəsində həmin terror 
hərəkətlərinin qarşısı alınıb. 

Vətən müharibəsindən ötən 
dövr ərzində də Ermənistanın 
Azərbaycana qarşı yönələn 
təxribatları ara vermir. Bu, əsasən, 
işğaldan azad edilən sahələrin uzun 
illər Ermənistan tərəfindən sistemli 
qaydada, Vətən müharibəsi dövründə 
isə xaotik şəkildə minalanması 
ilə bağlıdır. Hazırda düşməndən 
təmizlənən torpaqlarımız “barıt 
çəlləyi”ni xatırladır. 

Ermənistan həmin ərazilərin 
xəritələrini təqdim etmir. Bununla 
işğalçı dövlət Azərbaycan tərəfinin 
daha çox insan itkisi verməsinə 
çalışır, yeni formada müharibəni, 
terror siyasətini davam etdirir. 

Bu faktın özü onu göstərir ki, 
Ermənistan regionda sülh və əmin-

amanlığın bərqərar olmasında 
maraqlı deyil. Məhz buna görə də 
minalanmış ərazilərin xəritəsini 
Azərbaycana verməməklə, 
Azərbaycanın işğaldan azad 
edilən ərazilərində məskunlaşma 
prosesini süni şəkildə əngəlləməyə, 
istər hərbçilərimiz, istərsə də 
mülki insanlarımız arasında 
tələfatın yaşanmasına çalışır. 
Hərb meydanında məğlub olan, 
açıq döyüşdə darmadağın edilən 
Ermənistan indi bu kimi rəzil 
vasitələrə Azərbaycana zərbə 
vurmağa cəhd göstərir. Lakin 
Ermənistan unudur ki, regionda 
sülhün, təhlükəsizliyin bərqərar 
olması daha çox onun özü üçün 
zəruridir. Çünki 44 günlük Vətən 
müharibəsində Ermənistan, 
sadəcə, hərbi baxımdan ağır 
itkilərlə qarşılaşmadı. Həm də onun 
bütün iqtisadiyyatı sıradan çıxdı. 
Ermənistanda sosial vəziyyət fəlakətli 
həddə çatdı və hazırda da son dərəcə 
ağır durumdadır. 

(ardı 6-cı səhifədə)

Azərbaycan 
dinc əhaliyə 
qarşı heç vaxt 
müharibə 
aparmayıb

Biz müharibə dövründə də özümüzü ləyaqətlə aparmışıq 
və müharibənin bütün qaydalarına riayət etmişik. Məhz 
buna görə Ermənistan tərəfində mülki vətəndaşlar arasında 
itkilər həddindən artıq azdır. Biz ancaq işğalçı orduya qarşı 
mübarizə aparmışıq, müharibə aparmışıq. Dinc əhaliyə qarşı 
heç vaxt müharibə aparmamışıq.

İlham ƏLİYEV
Azərbaycan Respublikasının Prezidenti

Bakı növbəti dəfə tarixində möhtəşəm beynəlxalq 
idman yarışına evsahibliyi edir. Növbəti dəfə 
bütün dünyanın idman nəbzi Bakıda – Şərq və 

Qərb koloritinin qovuşduğu bu unikal şəhərlə bir 
vurur. Qədim tarixə, zəngin mədəniyyətə, milli-mənəvi 
dəyərlərə, parlaq idman ənənələrinə malik ölkəmizin 
güclü potensialı dünyaya bir daha nümayiş etdirilir. 
Sürəti ram edən bolid pilotları da Bakı trekində nüma-
yiş etdirdikləri bacarıqları ilə azarkeşlərinin zövqünü 
oxşayırlar. 

Ümumiyyətlə, Bakı treki 
özünün uzunluğu və unikallığı 
ilə həm bolidləri, həm də pilotları 
böyük sınağa çəkir. İyunun 4-də 
də hamı bunun bir daha şahidi 
oldu. Altı kilometr uzunluğu olan 
və saat əqrəbi istiqamətinin 
əksinə hərəkət edən yolda iki 
qəza baş verdi. Xatırladaq ki, 
trekin ən geniş yeri 13 metr, ən 
dar hissəsi isə İçərişəhər ətrafında 
olan bölmələrində – 7-ci və 
8-ci döngələrdə 7,6 metr təşkil 
edir. Təsadüfi deyil ki, komanda 
liderləri mübarizənin gərgin 
keçdiyini və trekin özünəməxsus 
xüsusiyyətlərə malik olmasının 
problemlərini yaşadıqlarını 
açıqlayırlar. Məsələn, “Mercedes 
Motorsport”un rəhbəri Toto Volff 

bildirir ki, Bakıda Monakodakı 
problemlərin eynisini yaşayırlar. 

Qeyd edək ki, “Mercedes” 
komandası Bakıdakı cümə 
günü sərbəst yürüşlərində heç 
də yaxşı nəticə qazanmadı. 
Sessiyanı 11 və 16-cı yerdə bitirən 
“Mercedes” komandası xüsusilə 
vahid dövrədə potensiallarından 
çox aşağı nəticə göstərdilər. 
“Mercedes Motorsport”un rəhbəri 
Toto Volffun sözlərinə görə, 
gün ərzində eyni problemlə 
qarşılaşmışlar: “Bolidimiz güclü 
olsa da, vahid dövrədə tempimiz 
yoxdur. Cümə günü çox məlumat 
topladıq, amma Monakodakı 
problemlər burada da davam 
edir. Yolun bəzi hissələrində 
potensialımızı göstərə bilmədik”. 
T.Volff bacardıqları qədər yaxşı 
nəticə göstərməyə və yüksək 
xallar toplamağa çalışacaqlarını 
vurğulayır: “Məncə, sıralanma 
turu çox çətin keçəcək. Bu, mənə 
2015-ci ildəki Sinqapur yarışını 
xatırladır. Buna baxmayaraq, 
əlimizdən gələni edəcəyik”.

(ardı 5-ci səhifədə)

Bakıda Formula 1 nəsimi əsir

AZƏRBAYCAN RESPUBLİKASI 
NAZİRLƏR KABİNETİNİN QƏRARI

№  162           Bakı şəhəri, 5  iyun  2021-ci il 

“Xüsusi karantin rejiminin müddətinin 
uzadılması və bəzi məhdudiyyətlərin 
aradan qaldırılması ilə bağlı tədbirlər 
barədə” Azərbaycan Respublikası Nazirlər 
Kabinetinin  2021-ci il 26 may tarixli 151 
nömrəli Qərarında dəyişiklik edilməsi 
haqqında

“Sanitariya-epidemioloji salamatlıq 
haqqında” Azərbaycan Respublikası 
Qanununun 25-ci maddəsinə və Azərbaycan 
Respublikası Nazirlər Kabinetinin 2020-ci il 
28 fevral tarixli 73-1 nömrəli Qərarı ilə təsdiq 
edilmiş “Yoluxucu, parazitar və kütləvi qeyri-
yoluxucu xəstəliklərin əmələ gəlməsi, yaxud 
yayılması təhlükəsi yarandıqda karantin-
təşkilat, profilaktika və digər zəruri tədbirlərin 
görülməsi Qaydaları”na əsasən Azərbaycan 
Respublikasının Nazirlər Kabineti qərara alır:

1. “Xüsusi karantin rejiminin müddətinin 
uzadılması və bəzi məhdudiyyətlərin 
aradan qaldırılması ilə bağlı tədbirlər 
barədə” Azərbaycan Respublikası Nazirlər 
Kabinetinin 2021-ci il 26 may tarixli 151 
nömrəli Qərarına aşağıdakı məzmunda 2.5-
1-ci bənd əlavə edilsin:  

“2.5-1. 2021-ci il 10 iyun tarixindən 
etibarən hava nəqliyyatı vasitəsilə aşağıdakı 
şəxslərin Azərbaycan Respublikasına giriş-
çıxışına icazə verilir:  

2.5-1.1. Rusiya Federasiyasının və 
Türkiyə Respublikasının vətəndaşlarına:

1. yaşı 18-dən yuxarı olan şəxslərə 
münasibətdə – yalnız COVID-19 pasportu 
(COVID-19-a qarşı tam peyvənd olunmasını 
və ya COVID-19-dan sağalaraq immunitetə 
malik olmasını təsdiq edən sənəd) və 
uçuşdan əvvəl 72 saat ərzində verilmiş 
COVID-19-a dair PCR testinin neqativ 
nəticəsini təsdiq edən sənəd əsasında;

2. 1–18 yaş arasında olan şəxslərə 
münasibətdə – yalnız uçuşdan əvvəl 72 
saat ərzində verilmiş COVID-19-a dair PCR 
testinin neqativ nəticəsini  təsdiq sənəd 
əsasında;

2.5-1.2.  2021-ci ildə futbol üzrə Avropa 
çempionatının Bakı şəhərində keçiriləcək 4 
oyununda iştirak edən futbol komandalarının 
təmsil etdikləri ölkələrin vətəndaşlarının və 
həmin ölkələrdə daimi yaşayan vətəndaşlığı 
olmayan şəxslərə münasibətdə - Azərbaycan 
Respublikası Prezidentinin 2021-ci il 13 
aprel tarixli 2576 nömrəli Sərəncamının 
2-ci hissəsində göstərilən sənədlərdən 
hər hansı birini və uçuşdan əvvəl 72 saat 
ərzində verilmiş COVID-19-a dair PCR 
testinin neqativ nəticəsini təsdiq edən sənəd 
əsasında.

2.5-1.3. bu Qərarın 2.5-1-ci bəndində 
nəzərdə tutulan şəxslər Azərbaycan 
Respublikasını tərk edərkən onlardan 
COVID-19-a dair PCR testi tələb olunmur.”.

2. Azərbaycan Respublikasının 
Xarici İşlər Nazirliyi, Azərbaycan 
Respublikasının Səhiyyə Nazirliyi, 
Azərbaycan Respublikasının Dövlət Sərhəd 
Xidməti, Azərbaycan Respublikasının 
Dövlət Miqrasiya Xidməti, Azərbaycan 
Respublikasının Dövlət Gömrük Komitəsi, 
İcbari Tibbi Sığorta üzrə Dövlət Agentliyi  
və “Azərbaycan Hava Yolları” Qapalı 
Səhmdar Cəmiyyəti bu Qərardan irəli gələn 
zəruri tədbirlərin, o cümlədən COVID-19 
pasportunun elektron qaydada qarşılıqlı 
tanınması üçün tədbirlərin görülməsini təmin 
etsinlər.  

3. “Koronavirus (COVID-19) pandemiyası 
dövründə Azərbaycan Respublikasında 
uçuşların və hava nəqliyyatı ilə sərnişin 
daşımalarının təşkili üzrə müvəqqəti 
Qaydalar”ın təsdiq edilməsi barədə” 2020-
ci il 11 iyun tarixli 199 nömrəli və “Xüsusi 
karantin rejimi ilə bağlı əlavə tədbirlər 
barədə” Azərbaycan Respublikası Nazirlər 
Kabinetinin 2020-ci il 12 sentyabr tarixli 
336 nömrəli Qərarında nəzərdə tutulan 
məhdudiyyətlər bu Qərara zidd olmayan 
hissədə öz qüvvəsini saxlayır.

Əli ƏSƏDOV 
Azərbaycan Respublikasının Baş naziri

